Salm 40 (1)
Darllena Salm 40
Salm 40.1-5  

Mae’r Brenin Dafydd yn un o gymeriadau enwocaf y Beibl. Mae bron pawb wedi clywed am hanes Dafydd pan oedd o’n fachgen ifanc, yn herio a lladd Goliath, y milwr ffyrnig o Philistia. Newidiodd bywyd Dafydd yn llwyr ar ôl y digwyddiad yma. Daeth i sylw’r Brenin Saul, fe’i anrhydeddwyd ganddo; daeth yn ffrind agos i Jonathan, mab Saul a priododd ferch y brenin. 
Wrth i Saul droi ei gefn ar Dduw cynyddodd ei genfigen a’i gasineb tuag at Dafydd. Manteisiodd Saul ar bob cyfle i’w ladd, ond roedd Duw wedi dewis Dafydd i fod yn frenin ar Israel felly doedd dim oedd Saul yn gallu wneud i’w anafu. Wedi i Saul farw daeth Dafydd, fab Jesse, yn frenin ar Israel gyfan. (Mae ei hanes i’w gael yn llawn yn yr Hen Destament – 1 a 2 Samuel a 1 Brenhinoedd.) 

Ysgrifennodd Dafydd nifer fawr o ganeuon; roedd o’n gerddor dawnus ac yn chwarae’r delyn. Enw’r Beibl am ei ganeuon ydy Salmau. Fel bob cerddor dawnus, roedd Dafydd yn sgwennu am ei brofiadau ei hun – ei lawenydd a’i dristwch, ei lwyddiannau a’i fethiannau. Ym mhob sefyllfa roedd yn gweld fod Duw yno i’w helpu.

Er fod Duw yn caru Dafydd, a Dafydd yn caru Duw, doedd o ddim yn berffaith o bell ffordd. Rydyn ni i gyd yn gwneud pethau anffodus ac anghywir o dro i dro, ac rydyn ni i gyd, dwi’n siŵr, wedi difaru gwneud rhai pethau. Un o’r pethau gwych am y Beibl ydy nad ydy o’n cuddio’r gwir am y bobl roedd Duw yn ymwneud â nhw. 
Mae Salm 40 yn sefyll fel esiampl o waith Duw yn mywyd Dafydd, ac mae Salm 40 hefyd yn gysgod neu’n ddarlun o’r hyn y byddai Iesu’n ei wneud gannoedd o flynyddoedd wedyn.

Amgylchiadau Dafydd

Adnod 2: Y pwll lleidiog a’r mwd trwchus.

Mae’r dywediad Saesneg ‘he has reached rock bottom’ yn rhoi syniad i ni o gyflwr meddwl Dafydd yr adeg yma. Mae ei fywyd mewn stad ofadwy, mae o reit yn y gwaelod a phopeth yn ddu o’i gwmpas. Mae o’n teimlo’n ddi-obaith; fel petai mewn pwll dwfn, a mwd yn ei dynnu i lawr yn bellach, heb obaith o gael ei achub.

Dyma mae adnod 12 yn ddweud,

12 Mae peryglon dibendraw o'm cwmpas i ym mhobman. 

Mae fy mhechodau wedi fy nal i. 

Maen nhw wedi fy nallu i! 

Mae mwy ohonyn nhw nag sydd o wallt ar fy mhen i! 

Dw i wedi dod i ben fy nhennyn! 

Be mae Dafydd wedi’i wneud? Pa bechodau sydd wedi ei ddal a’i yrru i’r fath stad?

Yn lle arwain ei fyddin i ryfel, fel y dylai pob brenin da ei wneud, arhosodd adre – esgeulusodd ei gyfrifoldeb. Efallai mai diog oedd o, neu’n rhy falch i fynd i ymladd gan mai fe oedd y brenin a’i fod yn gallu ordro pobl eraill i wneud ei waith yn ei le. Am ei fod o adre roedd ganddo ormod o amser sbâr – crwydrodd ei lygaid a tharo ar wraig ifanc hardd o’r enw Bathseba. Gyrrodd amdani a chysgu hefo hi – er ei bod hi’n briod gyda un o’i filwyr. Beichiogodd Bathseba, a sylweddolodd Dafydd ei fod wedi ei ddal. Trefnodd i’w gŵr (Wreia) gael ei ladd. 
Mewn dim o dro roedd Dafydd wedi torri tri o’r deg gorchymyn, (Exodus 20)

· Paid llofruddio. 

· Paid godinebu. 

· Paid chwennych tŷ rhywun arall. Paid chwennych ei wraig, na'i was, na'i forwyn, na'i ychen, na'i asyn, na dim byd sydd piau rhywun arall.” 

Gyrrodd y catalog yna o fethiannau Dafydd i waelod y pwll – doedd o ddim yn gwybod be i wneud. Roedd o’n styc yn y tywyllwch, yn bell oddi wrth Dduw
Anhawster Dafydd
Does yna ddim ffordd allan i Dafydd ar ei ben ei hun. Roedd ei sefyllfa emosiynol a meddyliol yn ddifrifol. Roedd o wedi pechu yn ddifrifol yn erbyn Duw; roedd o wedi troseddu yn erbyn Wreia a Bathseba. Os dych chi’n trïo achub eich hun mewn pwll lleidiog neu fwd trwchus fe suddwch yn is – mae symud yn gwaethygu pethau. Be oedd o’n medru wneud? Aros a galw ar Dduw.

Achub Dafydd
1...dyma fe'n troi ata i, 

a gwrando arna i'n gweiddi am help. 

2 Cododd fi allan o'r pwll lleidiog, 

a'r mwd trwchus. 

Rhoddodd fy nhraed ar graig, 

a gwneud yn siŵr fy mod i ddim yn baglu. 
Duw sy’n helpu Dafydd. Duw sy’n troi at Dafydd, Duw sy’n gwrando, Ef sy’n codi, Ef sy’n rhoi, ac Ef sy’n gwneud yn siŵr! Falle dy fod ti’n meddwl, “I be? Pam helpu Dafydd. Mae’n haeddu popeth mae’n gael.” 
Ond, does yna neb yn rhy isel i Dduw eu cyrraedd – ond rhaid bod yn edifar (yn sori go iawn) am y drwg sy wedi cael ei wneud. Mae’n rhaid galw ar Dduw a bydd Duw yn ymateb. Sut effaith gafodd hyn ar Dafydd?
3 Roedd gen i gân newydd i'w chanu — 

cân o fawl i Dduw! 

Beth amdanat ti? 

